
ETORKIZUNEN DISEINUA 

 

Helburua     

Etorkizuna Eraikiz Think Tank-eko ongizatearen etorkizunei buruzko gogoeta taldeak asmoa du bere 

gogoetak eta proposamenak Liburu Zuri batean egituratzeko. Liburuak Gipuzkoako Gizarte 

Politikaren gaur egungo eta etorkizuneko erronkak identifikatzen ditu, eta Trantsizioko Gizarte 

Politika sustatzeko jarduketa batzuk eskaintzen ditu. Azken horiek zerbitzuetan oinarritutako 

zainketen eredu batetik ekosistemetan eta pertsonetan oinarritutako zainketen eredu baterako 

trantsizioa kudeatzera bideratuta daude. 

 

Liburu Zuria egiteko, proposatu da etorkizunak diseinatzeko ariketa bat egitea maiatzaren 27ko Think 

Tank-ean, Gipuzkoako ongizatearen egoera probableak eta hobeak aztertzeko. Etorkizunen diseinua 

osagai osagarri bat da, eta, horren bidez, Gizarte Politikarako helburuak eta jarduketak zehaztu ahal 

izango dira, epe luzean trantsizioak sustatzeko helburuarekin. 

 

Etorkizunen teorian, etorkizun guztiak existitu daitezke etorkizunean. Baieztapen hori hobeto 

ulertzeko, etorkizunen konoko (1. grafikoa) elementu nagusiak esplizitatzea argigarria izan daiteke. 

Etorkizunen konoan bi elementu garrantzitsu esplizitatzen dira denboraren lerroan: a) Hainbat 

gertaera mota eta b) Hainbat etorkizun mota. Horrela, etorkizunen konoak hau iradokitzen du: a) Ez 

dago etorkizunik, etorkizunak baizik, b) Etorkizunak gaur egun lehiatzen dira, c) Gaur egun 

etorkizunak diseinatuz gero, etorkizunak diseina daitezke etorkizunerako. 

 

Etorkizunen konotik sortzen den etorkizunen tipologia bat horrela definitu daiteke: 

 

Etorkizun probableak: Espero izateko etorkizunak dira, joera eta datu estatistikoei esker (ibilbidearen 

pisua) interpreta daitezkeenak. Ekintzarik ezaren kostuari lotutako etorkizunak dira (zer gertatzen da 

ez badugu ezer egiten). 

 

Etorkizun hobeak: Dibergentzia dinamikak sustatzen dituen talde sozial batek nahi edo hobesten 

dituen etorkizunak dira. Berrikuntzaren kostuarekin erlazionatutako etorkizunak dira (zer gertatzen 

da zerbait egiten badugu). 

 

Etorkizun posibleak: Gerta daitezkeen etorkizunak dira (etorkizun hobeak / probableak), hau da, 

etorkizunean existitzeko probabilitatea dute, izan ekintzarik ezagatik edo berrikuntzagatik. 



 

 

Zalantzazko etorkizunak: Etorkizun "kaotikoak", aurretik jakin ezin direnak dira, ustekabeko 

gertaeretatik sortutakoak, kontingentzia dinamikak sustatzen dituztenak. Diseinatu eta aurreikusi 

ezin diren etorkizunak dira. 

 

Denboraren lerroak etorkizunen beste tipologia bat ere eskaintzen du: 

 

Hurbileko etorkizunak: Hurbileko etorkizunak dira, errazago balioetsi edo aurreikusi daitezkeenak 

dira eta 3-5 urte bitartekoak dira. Ezagunenak dira, non ez den espero aldakuntza eta aldaketa 

handirik izatea. 

 

Bitarteko etorkizunak: 5-15 urte bitartean daudenak dira, zeinetatik joera batzuk estrapola 

daitezkeen eta etorkizun hobeak diseina daitezkeen. Elementu ezagunak (testuingurukoak) eta 

postnormalak (ohikotik, normaletik, ezagunetik urruntzen direnak) izeneko elementuak konbinatzen 

dituzte. 

 

Urruneko etorkizunak: 15-20 urte bitartean dauden etorkizunak dira, pentsamenduaren eta 

jarduketaren ingurune ezagunetatik urruntzen diren etorkizun espekulatiboenak dira. Epe luzeko 

sistemak diseinatzeko, irudimen handiagoa eskatzen duten etorkizunak dira. 

 

Normalean, etorkizunak egoeren diseinu gisa aztertzen dira, baina horiek etorkizunen partzelei 

buruzkoak dira soilik.  Egoerak zehatzagoak dira eta etorkizun posible baten arlo zehatzagoei 

buruzkoak dira. 

 

 



 

 

 

 

 

 

 

 

 

 

 

 

 

Metodologia  

Teknika asko daude etorkizunak diseinatzeko, hainbat konplexutasun maila eta gogoeta egiteko eta 

adostasunerako denbora eskatzen dituztenak. Etorkizuna Eraikiz Think Tank-en lan egiteko modura 

egokituta, etorkizunen/egoeren diseinura egokitutako oinarrizko metodologia bat proposatzen da. 

Thik Tank-en esparruan, onartzen da etorkizunak diseinatzea lan kolektiboa dela, behatzeko 

gaitasuna handitzen duena eta proiektatze gaitasuna entrenatzen duena. 

 

Ariketaren hipotesi nagusia 

COVID-19 pandemiaren larrialdiak, eragin globala duen gertaera kontingentetzat hartuta, Gizarte 

Politikan funtzionatzen zuten parametroak eta dinamikak aldatu ditu. Krisiak zainketen ereduan 

paradigma aldaketa bultzatu du eta hori eskatzen du. Hala, Trantsizioko Gizarte Politikaren definizioa 

azaleratu da (ekintzarako esparru gisa). Politika horiek epe luzerako diseinatutako epe laburreko 

jarduera multzo gisa adierazten dira, eta, pixkanaka eta gehituz, zerbitzuetan oinarritutako eredua 

ekosistemetan eta pertsonetan oinarritutako eredura aldatzea bultzatzen dute. 

 

Etorkizunen diseinuaren formularioak  

Etorkizunak diseinatzeko, Think Tank-eko kideei formulario bana bidali zaie; horrela, Think Tank-en 

etorkizuneko ikuspegia atzeman ahal izango da. Formularioen bidez, etorkizun probableei (2030) eta 

etorkizun hobeei (2050) buruzko ariketak egin ahal izan dira.  

Formularioetan etorkizunari buruzko hainbat ikuspegi jaso ondoren, Think Tank-en etorkizunen tailer 

batera pasatu zen, non funtsean errotikako proposamenak eskaintzeko etorkizun hobeak eztabaidatu 

ziren, etorkizun hobeetarako dibergentziak sortzeko helburuarekin.  

Formularioetako emaitza emergenteak 

 

1. Etorkizun probableak 

Ariketa errazteko, etorkizun probableak 4 egoera motatan kualifikatu ditugu: a) jarraitutasuna, b) 

kolapsoa, c) oreka berriak, d) transformazioa. 

1. egoera: Oreka berri (baina) ez oso berritzailea 

Hobekuntza zehatzak eta mugatuak aplikatzen dira, baina ereduaren muina (mutualizazio mugatua, 

zainketa publikoek familiaren zainketen aldean paper txikia izatea, desprofesionalizazioa, sistemaren 

orientazioa aldatzeko sistema publikoaren zailtasunak...) mantentzen da. Instituzionalizazioan 

oinarritutako oreka berriak daude, gorantz doazen beharretara eta ikuspegietara egokitzeko 

egokitzapen mugatuak gauzatuz. Deskoordinatuta jarraitzen dugu hauekin: Administrazioa-

Zerbitzua/Laguntzarako baliabideak-Pertsonak/Familiak Gizarte Politika politika ekonomikoen, 

lehiakortasunaren, enpleguaren eta diru bilketaren mende dago. Baliabide hauek ez dira hazten 

eskaeren erritmora arlo guztietan:  haurrak, bazterketa, mendekotasuna, desgaitasuna... Gizarte 

lanerako denbora pertsonala lagatzeak bakarrik eman diezaioke estaldura ez-ekonomikoa hazten ari 

diren beharrei. Hobekuntza bat dago gizarte zerbitzuetan.  

2. egoera: Oreka kritiko eta desorientatzaile berri bat 

Gastu soziala hazten ari da adinekoen hazkundearekin bat. Gizarte politika teknifikatzeko 

(digitalizatzeko) joera dago eta ikuspegi soziala galdu da. Gaur egun eskura dagoen teknologia 

zabaltzen hasten ari da, pertsonei bizi osoan zehar laguntzeko: robotika, AA, domotika, etab. 

Teknologiak aurrezki batzuk ekar ditzake prozesu efikazagoen bidez. Pertsonalizazioan eta pertsonen 

hautaketa librean oinarritutako eredu bat ezartzeari aurre egiteko joera dago. Ingurune naturalean 

mantentzea oinarri duten zainketen eredu bat sustatzeko (etxeko zaintza) sistemen arteko 

deskoordinazioa dago. Zainketen profesionalen duintasun ekonomiko eta sozial gutxiegi dago eta 

desprofesionalizazioa ere espero izatekoa da. Digitalizazioa irtenbide gisa azaleratu da. Digitalizazio 

masiboak erabiltzaileak desorientatzen / nahasten ditu, eten teknologikoarengatik (teknologia 

gizarteak baino azkarrago egiten du aurrera). 

2. Etorkizun hobeak  

Etorkizun hobeak etorkizun irekiak, gogoetatsuak eta hipotetikoak dira. Formularioetatik bi etorkizun 

hobe azaleratu dira: zainketen komunitate eredua eta eredu teknologikoa. 

1. egoera: Komunitate eredua (estatuko arloaren eta arlo publikoaren nagusitasuna)  

Instituzio batek bakarrik kudeatzen du, behar bezainbesteko barne funtzionamendu arinarekin eta 

deszentralizatuarekin. Instituzio horrek du lurralde osoko gizarte politikaren ardura, eta eskualde 

mailako zerbitzuak artikulatzen ditu. Udalak arrazoizko tamainako unitateetan fusionatuko dira, 

gaitasun berriak dituzten ekosistema jasangarrietan egituratuta, baina gizarte zerbitzuen esparruan 

mugatuta eta koordinatuta. Etorkizunean, tokiko ekosistemen ezaugarria izango da sistema 

desberdinak koordinatzea eta elkarlanean aritzea (etxebizitza, enplegua, hezkuntza, diru sarrerak 

bermatzeko sistema, osasuna, etab.). Administrazioaren ardatza izango da enpresa txikiek eta tokiko 

kooperatibek eskaintzen dituzten zuzeneko arreta zerbitzuen kalitatea bermatzea. Paradigma 

aldaketa baten aurrean gaude: pertsonak erantzukizuna hartzea. Instituzioen babesa eta laguntza 

alde batera utziko dira, eta protagonismoa pertsonei emango zaie askatasunez aukera dezatela eta 

zainketa pertsonalizatuak izatea bermatuz, pertsona bakoitzaren beharren arabera. Etxeko arreta 

nagusituko da eta lotura handiak izango ditu komunitatearekin (familiak, auzokoak, sareak). Halaber, 

osasun pertsonalari eta bizimoduari dagokienez (ariketa, sare sozialak, gaitasun kognitiboen 

narriadura berankorra), prebentzioan eta aurreratzean oinarritutako sistema bat dugu. Zainketak 



 

profesionalizatuta daude, zaintzaile immigranteek garapen handia baitute (integratuta daude beraien 

ezagutza, profesionalizazioa eta lan duinak hobetzeko, prestakuntzan inbertsio handi bat eginda). 

Zainketa informala bazterrekoa da sisteman.  Gizarte politika sendoagoa da gaur egun baino, politika 

horrek duen garrantzia gizarteak onartzen baitu eta konfiantza baitu horretan. Teknologiak, batez 

ere, laguntza gisa balio du eta prozesuak monitorizatzeko, baina bazterrekoa da zainketen politikan.  

2. egoera: EREDU TEKNOLOGIKOA (merkatua eta arlo pribatua nagusitzea)  

Etorkizunean, aldaketa teknologiko handi bat izango dugu, baina aldaketa kulturalik ez dugu izango; 

beraz, transformazio digitala ez da zainketaren kulturan sartu, baina bai zainketaren prozesuetan. 

Berrikuntza teknologiko asko dago, hainbesteraino non zainketari lotutako nitxoek teknologia 

esportatzen duten beste sektore batzuetara eta mundu osoan zehar bidaiatzen duten (Gipuzkoa 

eredu teknologiko bat da). Estatuaren eta enpresen lankidetza sare handi bat dago. Pertsonalizazioa 

areagotu da, baina datuen kontrola galdu da, baita pertsonen kontaktua ere zainketan. Pertsonen eta 

beren zainketen autonomia handiagoa dago, baina arreta pertsonal gutxiago. Negozio gehiago, baina 

harreman sozial gutxiago. Etxeko zainketa nagusitzen da domotikari, robotikari, monitorizazio 

digitalari esker, baina bakardadearen eredu berri bat sortu da, zainduta egon arren. 

Mendekotasunean, arriskuaren mutualizazio maila handiagoak daude: pertsonek zerbitzuak ex ante 

(gertatuko balitzaie) finantzatzen dituzte, ex post (gertatzen zaienean) finantzatu beharrean. 

Pertsonek aukera dezakete, muga batzuen barnean, jaso nahi dituzten zerbitzuak eta horiek 

eskaintzen dituen erakundea, hornitzaile batzuen artetik eta zerbitzuen eskaintza handi batetik eta 

pertsonen beharretara egokituta dago.  Sistema honi esker segurtasun maila handiagoak lortzen dira 

eta eginkizun zehatz batzuk era efizientean egiteko aukera dago. Baina sistema garestia da eta 

familien partaidetza ekonomiko handiagoa behar da (horregatik, bizitza osorako aurrezki sistema 

pribatuak garatu ziren). Administrazioek zerbitzuak zuzenean eskaintzen dituzte beste aukerarik ez 

dagoenean soilik (pobreenentzat); halere, beraien lurraldean eskaintzen diren zerbitzu pribatuak 

gainbegiratzeko eta ebaluatzeko rola dute. 

Etorkizunen tailerreko emaitza emergenteak 

Etorkizunen tailerrean Think Tank-eko kideei proposatu zitzaien taldean lan egitea eta zein egoera 

hobe motarekin lan egin nahi zuten zehaztea. Talde bakoitzak etorkizun hobe horretara iristeko 

"errotikako hiru ekimen" proposatu behar zituen.  

Think Tank-eko lau taldeek etorkizuneko (2050) zainketen komunitate eredua aukeratu zuten. Horrek 

esan nahi du Think Tank-ek sustatu nahi duen zainketen paradigman homogeneotasuna dagoela.   

Komunitateko zainketen eredua Think Tank-ek aukeratu badu ere, arlo teknologikoa era 

nabarmenean sartzea garrantzitsua dela azpimarratu da. Komunitateko zainketen eredua (2050) 

sustatzeko errotikako ideia nagusien artean hauek nabarmendu dira:  

A) Zero egoitza: Ekimen honen arabera, gizarte zerbitzuak eta sanitarioak garatu behar dira gero eta 

gehiago eskatzen diren arretako, zainketen eta laguntzako behar guztiak etxean egin ahal izateko. 

Horrek esan nahi du artikulazio, malgutasun, eskuragarritasun eta arintasun handiko zerbitzu 

sanitarioen eta sozialen ekosistemak sortu behar direla. 

B) Bonu soziala: Boluntarioen erantzukizun soziala kofinantzatzeko tresna bat da (belaunaldien arteko 

ikuspegiarekin), bereziki adineko ahulen arreta eta zainketa osatzeko helburuarekin. Kontua ez da 

administrazio publikoaren papera ordeztea zainketaren politikari dagokionez, baizik eta osatzea 

komunitatearen euskarri batean oinarrituta. 

C) Zuzeneko finantzazioa: Zuzeneko finantzazio eredu berri bat da, erabiltzaileek beren lehentasunen 

arabera behar dituzten zerbitzuak "erosi" ahal izateko. Modalitate hori bere lehentasunei buruz 

erabakitzeko gaitasuna (gaitasun kognitiboa) duten pertsonei bideratuta dago, erabakiak hartzen 

laguntzeko kudeatzaileen laguntzarekin.  



 

 

D) Komunitateko living labs: Komunitateko kudeaketa sistema berri bat da. Sistema horri esker 

komunitatearen papera indartuko da eta "zainketen auzoak" diseinatuko dira (zainketen 

superetxadiak). Horiek sare sozialak, auzokoen papera errazten dute eta zainketekiko konpromiso 

soziala sustatzen dute. Halaber, gune efikaza izan daiteke, tokiko mailan, zahartze aktiboari buruzko 

prebentzio eta aurreratze estrategiak sustatzeko.  

E) Teknologia adimentsuak: Teknologia berriak sustatzen dira prebentzioaren garapenean, 

autonomiaren indartzean eta etxebizitzen independentzian domotikaren, adimen artifizialaren eta 

agian robotikaren bultzadari esker. Teknologia adimentsuak euskarri on bat izan daitezke ez soilik 

monitorizaziorako baita etorkizuneko belaunaldien sare sozialak indartzeko ere.  

F) Arau aurre hartzailea: Arauak (legeak) gaur egun gertatzen diren gauzen egoera antolatzen, 

arautzen edo bermatzen duten mekanismoak izaten dira. Arau aurre hartzailea da zainketen politika 

berriak aurreratzen eta sustatzen dituzten esparru juridiko berriak diseinatzea eta garatzea, horien 

artean hauek nabarmendu daitezke: immigranteak (zainketari lotutakoen) era adimentsuan 

gizarteratzea immigrazioari lotutako esparru arauemaile berriekin; esparru arauemaile berri bat 

izatea zainketa errazteko tokiko mailan, eskumen instituzionalak zentralizatuko ditu esparru horrek 

baina zainketa politikak bermatuko ditu tokiko mailan; esparru arauemaile berria izatea sistema 

finantzatzeko (herentziaren legea, zainketen sistemari eusteko zuzeneko zergak, zainketengatiko 

koordainketa kentzea).  

G) Gizarte Zerbitzuen Ikuskapen Alta bat sortzea: Ikuskapen eredu oso bat da eta horri esker gizarte 

zerbitzuen kalitatearen arauak eta irizpideak bermatuko dira, baina, aldi berean, erabiltzaileen 

ebaluazio eta informazio sistema berri bat sustatuko du.  

 


